Sintesi tal-Omelija fil-Pontifikal ta’ Santa Marija

Katidral tal-Assunta, il-Belt Victoria

It-Tnejn 15 ta’ Awwissu 2016, Solennità tat-Tlugħ fis-Sema ta’ Marija

L-E.T. Mons. Mario Grech, Isqof ta’ Għawdex

Wara t-Tieni Gwerra Dinjija ħafna Nsara tfixklu qatigħ għax, meta raw il-bniedem jagħmel tant attroċitajiet, ħassewhom interpellati mis-silenzju ta’ Alla. Quddiem dik il-qerda ta’ ħajjiet innoċenti l-bniedem beda jistaqsi Alla fejn kien. Illum ukoll għaddejja dik li l-Papa Franġisku sejjaħ “gwerra bil-biċċiet”. Hemm min irid jagħti t-tikketta reliġjuża lil ċerti kunflitti – ftit ġimgħat ilu nqatel qassis f’Rouen fi Franza u lbieraħ inqatel Imam u assistent tiegħu fi Queens, New York.  Min-natura tagħha ebda reliġjon ma temmen fil-vjolenza; reliġjon li tħaddem l-arma tal-vjolenza tkun tikkontradixxi lilha nfisha. Imma r-raġuni vera wara ħafna mill-kunflitti huma interessi oħrajn, bħalma huma l-gwerer istigati mid-dinja tal-finanzi u oħrajn ideoloġiċi. L-atturi ta’ dawn il-gwerer ma humiex nies bl-azzarini imma persuni bl-ingravata u l-ġlekk! Ħasra li fost dawk li għandhom interess li jżommu dawn il-kunflitti attivi, hemm uħud li jgħidu li huma Nsara!
Imbagħad hemm “taqbid” fuq livell aktar qrib tagħna li xorta jħalli l-vittmi. Qed nirreferi għal ġlied fil-familji tagħna, vjolenza fuq il-lant tax-xogħol, tensjonijiet bejn gruppi. Sfortunatament kapaċi nkunu aggressivi, vendikattivi u strumenti ta’ firda anki fil-Knisja. Imġiba bħal din mhux biss toħloq ġerħat, imma kapaċi wkoll iddaħħal persuni fi kriżi ta’ fidi!
Ħassejt li fiċ-ċirkustanzi ta’ bħalissa, f’isem il-Knisja f’Għawdex nistieden lill-Imam Mohammed al Sadi biex flimkien, Kattoliċi u Musulmani, nitolbu lil Alla jagħtina l-paċi. Stedintu jingħaqad magħna llum għaliex anki l-Musulmani għandhom rispett kbir lejn Marija ta’ Nazareth. Il-Madonna hija pont li jressaqna lejn xulxin. Hija l-unika mara msemmija fil-Koran. Ta’ kull sena miljuni ta’ Musulmani jagħmlu pellegrinaġġi lejn is-santwarji Marjani fis-Sirja, l-Eġittu, l-Iran u l-Portugall biex jitolbu lill-Madonna fejqan fiżiku u spiritwali.  Bħalna, li nemmnu li meta mietet Marija ġiet meħlusa mit-taħsir tal-qabar, il-Musulmani jemmnu li Marija ma tafx x’inhu l-qabar, u ta’ kull sena eluf ta’  Musulmani jmorru f’santwarju tal-Knisja Kopta fl-Eġittu fejn hemm devozzjoni lejn il-mewt u t-tlugħ fis-Sema tal-Madonna.  
Għandi tama qawwija li din it-talba flimkien, Kattoliċi u Musulmani, tgħinna nifhmu aktar lil xulxin, aħna li naduraw l-istess Alla, tgħinna negħlbu ħafna mill-preġudizzji li għandna u hekk nikkollaboraw flimkien biex ikun hawn il-paċi.
